
Ndaan na Srnecux

Nigan kingal ali mesa, ye wada so kenu gnbsiyaq na ini kklai di. Ciida
ini alix gmuyux paru ka karac, wada mspatun ali mspatun rabi ka gnyexan
na. Kika kndudul mrana gsiya yayung ma meeyah mkala quri alang. Mrengo
ka gbsuran mdudul alang, “Nita, nita, nita di! Hae ta qduriq dgiyaq
Pgdiyan” mesa. Kiya ka smnegul gbsuran mdudul alang kana seediq gqduriq
hiya.

Nigan kingal rudan ini kbeyax mkkesa, htiyun daha gemuk asu bsawan
bungan, wada naq gdurig dgiyaq Pgdiyan kana seediqg mbeyax hei. Dehuk
mspatun ali mspatun rabi ka gnyexan na ma, msange gmuyux di. Mtara ba
meelih gsiya ka seediq, ma ini seelih ani ttikuh ka gsiya Rnecux nana. Kika
mpprengo ka seediq gbsuran mdudul alang, hae ta pgluli gsiya Rnecux hiya,
kingal mqgedil rudan daka kingal rseno rudan, teta ngalun gsiya Rnecux
mesa.

So kusun, ini ngali gsiya Rnecux, wada sgada ssiyo yayung ma ini
seelih ani ttikuh ka Rnecux nana. “Meekan ta ba maanu meniq dgiyaq
Pgdiyan hini di?”” mesa Imngelung ka rudan. Kika gmao kingal weewa

mbtunux daka kingal riso mnanan. Plkusun ratang, ribun, gidi ma pdagic,

plpilan briku, biyu daka pcequl nduyung ka weewa. Riso ge, plkusun torah,
thawak, lukus pngapah daka pala pungu, plpilan bbatu, gmuru daka bunuh
gwarux. Kiya ssaun daha paha gsiya Rnecux, wada nag mquri ckceka gsiya
Rnecux hiya di.

Kndalax ciida, kndudul ini gtai ka weewa daha ka riso kii di. Dmeeda
dgiyaq Pgdiyan hii kana seediq. Wada kndudul so galux biciq qqtaan ka
weewa daha ka riso kii di. Uxe beyo ini gtai de, mbahang hrenang mesa,
“Wuq! Wuq! Wuq!” Tmubu tubu. Kndudul biciq bhangun hrenang tubu de,
kiya kndudul meelih ka gsiya Rnecux duri di.

Kiya da, “Mpkuudus ta di! Maha ta alang nnigan ta nana” mesa
rmengo ka rudan. Meeyah kbberih alang nnigan daha, mosa gmita rudan
hntiyan daha gemuk asu bsawan bungan. Nii malah punig, dmengu gcurux,
ani knkana hei qcurux dngeyan na. Slingun daha ka rudan, “Wada su
hmuwa mesa msbleyaq ciida ha?”” Cmiyuk ka ru rudan, “Meeyah gsiya
Rnecux ciida, tuubung ku hntiyan namu gemuk asu bsawan bungan nii, kiya
ini ku na ngali gsiya Rnecux nii”. Wada so nii ndaan na Kari

pnsltudan Srnecux nii.

